Avgerð frá Skatta- og avgjaldsnevndini

Avgerð tikin: 22.03.2006

Mál nr. 05-02-21-49 

Ferðastuðul

Samandráttur:

Kærarin søkti um ferðastuðul og metti ferðaleiðina millum heim og arbeiðsstað at verða 45 km hvønn vegin. Toll- og Skattstova Føroya broytti uppgerð hansara soleiðis, at stuðul varð latin við grundarlag í eini ferðaleið á 40 km hvønn vegin. Toll- og Skattstova Føroya vísti á, at ferðastuðulin varð grundaður á vanligu ferðaleiðina millum bústað og arbeiðsstað, og at ásetingarnar í álmanakkanum verða brúktar.

Kommunala Skattakærunevndin og Skatta- og avgjaldskærunevndin staðfestu avgerðina hjá Toll- og Skattstovu Føroya.

Avgerð

Kunngerð nr. 26 frá 19. februar 2003 um stuðul til ferðaútreiðslur og útreiðslur til dupult húsarhald § 2, stk. 3.

Málslýsing:

Upplýst er m.a. í málinum, at kærarin býr í bygd A og arbeiðir í bygd B.

Tá hann søkti um ferðastuðul, setti hann fjarstøðuna millum heim og arbeiðsstað til 45 km hvønn vegin, 90 km um dagin. Toll- og Skattstova Føroya broytti útrokning hansara soleiðis, at grundarlagið undir ferðastuðlinum var koyring á 80 km um dagin.

Kærarin kærdi avgerðina til Kommunala Skattakærunevnd, sum staðfesti avgerðina hjá Toll- og Skattstovu Føroya. Avgerðin hjá Kommunalu Skattakærunevndini varð síðan kærd til Skatta- og avgjaldskærunevndina.

Kærarin:

Kærarin vísir m.a. á, at sambært § 2, stk. 1 í lóg um stuðul til ferðaútreiðslur verður stuðul veittur grundað á vanliga ferðaleið millum bústað og arbeiðsstað við eini upphædd fyri hvønn kilometur.

Hann vísir á, at tað eru 45 km millum heim hansara og arbeiðsplássið, og at reglugerðin sigur, at ferðapeningur verður veittur fyri ferðing millum heim og arbeiðspláss. Tað eigur at koma tí minni menta til góða, tá ógreiða er.

Toll- og skattstova Føroya:

Toll- og Skattstova Føroya vísir á, at útrokning kærarans av ferðastuðlinum er broytt soleiðis, at ferðastuðul verður givin fyri koyring uppá 80 km hvønn dag. Henda broyting er grundað á § 2, stk. 3 í kunngerð nr. 103 frá 28. juni 2001 frá Fíggjarmálaráðnum, har ásett er, at fjarstøðan millum bústað og arbeiðsstað verður grundað á vanligu ferðaleiðina millum bústað og arbeiðsstað, og í hesum sambandi verða ásetingarnar í álmanakkanum brúktar.

Sambært álmanakkanum er fjarstøðan millum bygd A og bygd B 40 km. Álmanakkin ásetir bert fjarstøður millum bygdir/býir. Stýrið tekur undir við ummælinum hjá Toll- og Skattstovu Føroya men viðmerkir, at rætta heimildin fyri avgerðini er § 2, stk. 3 í kunngerð nr. 26 frá 19. februar 2003 um stuðul til ferðaútreiðslur og útreiðslur til dupult húsarhald.

Avgerðin hjá Skatta- og avgjaldskærunevndini:

Sambært § 2, stk. 1 í lóg um stuðul til ferðaútreiðslur verður stuðul grundaður á vanliga ferðaleið millum bústað og arbeiðsstað við eini upphædd fyri hvønn kilometur. Sambært § 2, stk. 4 í hesi somu lóg hevur landsstýrismaðurin heimild til í kunngerð at áseta upphæddirnar eftir hesi grein umframt neyvari reglur um fyrisitingina av hesi lóg. 

Við heimild í hesari grein er gjørd kunngerð nr. 26 frá 19. februar 2003 um stuðul til ferðaútreiðslur og útreiðslur til dupult húsarhald. Sambært § 2, stk. 3 í hesari kunngerð er ásett, at fjarstøðan millum heim og arbeiðspláss verður grundað á vanligu ferðaleiðina millum bústað og arbeiðsstað, og í hesum sambandi verða ásetingarnar í álmanakkanum brúktar.

Tað er sostatt greitt ásett, at stuðul bert verður latin við grundarlagi í teirri vegalongd, sum álmanakkin upplýsir. Í hesum føri er vegalongdin millum bygd A og bygd B sambært álmannakkanum 40 km. Ferðastuðul verður tí latin sambært hesum.

Samanumtikið metti nevndin, at avgerðin hjá Toll- og Skattstovu Føroya at geva kæraranum stuð​ul við grundarlagi í, at farleiðin er 40 km hvønn vegin, er í tráð við kunngerðina um ferða​stuðul, og tí avgjørdi Skatta- og avgjaldskærunevndin at staðfesta avgerðina hjá Kommunalu Skattakærunevndini.

